UNIVERSITAS BERYTENSIS
SANCTI IOSEPH




UNIVERSITAS BERYTENSIS
SANCTI IOSEPH

Ad respondendum invitationi Commissionis Antepraeparatoriae Con-
cilii Oecumenici, Universitas Sancti Ioseph Betytensis sequentia humi-
liter proponenda censuit.

I. DE EPISCOPIS

Optandum videtur ut dogmatica expositio fiat « de Ecclesia ». Huius
expositionis fundamentum positum est in Concilii Vaticani Constitu-
tione de Ecclesia, in qua Romani Pontificis primatus statuitur. Manet
opus petficiendum, determinando quae sint partes episcopatus et quae
eius relationes cum Sede Romana in corpore Ecclesiae.

Episcopi, una cum Romano Pontifice, eo ipso quod sunt collegii
Apostolorum continuatio, triplex munus doctrinale, iuridicum, sacer-
dotale, in Ecclesia exercent. Ulterius inquirendum esset annon docendi
et leges ferendi munus non sit ipsius sacerdotii exercitium.

Quod munus docendi exercetur ab episcopo eo ipso quod sedem
aliqualem teneat.

In Concilio Oecunemico collegium episcopale Ecclesiae infallibili-
tatem participat; neque contradicit huius collegii partibus in definiendo
personalis infallibilitas episcopi romani, nec eas minuit, sed potius con-
tinuat et perficit. Est enim Romanus Pontifex definiens simul et doctor
fidelium et vox Feclesiae credentis, fidem exprimens quam Revelatione
accepit et in Sacra Scriptura et Traditione integram inviolatam possidet et
servat.

Est autem communis episcoporum doctrina huius Traditionis elemen-
tum essentiale, cum ad ipsos pertineat ius et officium fidei depositum
docendo transmittere. '

Quoad iurisdictionem, oporteret exactius exponere quomodo se ha-
beant inter se iurisdictio Romani Pontificis in Ecclesiam universalem et
iurisdictio episcopi in suam dioecesim; quae duae iurisdictiones, nedum
inter se opponuntur vel se coarctant, unitatem Ecclesiae exprimunt.

II. DE OBICIBUS AD ORIENTALIUM REDITUM MITIGANDIS

Orientales quasi lapis vel externum quid in corpore Ecclesiae a multis
haberi videntur, quorum scilicet diversi ritus propter antiquitatem tole-
rantur sed sedulo limitantur.

Etsi e contra unitas disciplinae in regionibus orientalium exoptanda
est, nullo modo debet offendere rituum diversitatem, quae earumdem re-
gionum quasi divitiae et splendor existunt. Quae varietas, si efficacius
agnosceretur, facilior evaderet reditus ecclesiarum separatarum ad uni-
tatem. ,

Optandum videtur ut in vitam Ecclesiae universalis profundius inse-
rantur patriarchae orientales, v. g. iute suffragii in eligendo Summo
Pontifice.

Tandem oporteret:

— exacte et presse inquirere quid significetur cum dicitur de fratri-
bus separatis, — immo de eorum ipsis ecclesiis —, eos (vel eas) aliquo ta-
men modo ad Ecclesiam Christi pertinere;

— inter schisma et haeresim melius distinguere;

— valorem aliquatenus ecclesiasticaum sacramentorum a christianis se-
paratis collatorum studiosius inquirere;

— quae sit relatio ad Ecclesiam hominum non-baptizatorum bonae

fidei.
III. DE UNITATE IURISDICTIONIS

In Concilio Vaticano, tum in postulatis, tum in orationibus in ipso
concilio habitis, patres plures enixe rogarunt ut munus et auctoritas epi-
scoporum plenius exponerentur. Istis optatis iam, quoad disciplinam, ca-
nones Iuris Canonici respondetunt. Nova tamen problemata exorta ex
aucta Ecclesiae vita et multiplicatis catholicae actionis operibus requirunt
ut complete partes episcopi in Ecclesia et in sua dioecesi exponantur. Quod
opus maximi est momenti et ponderis pro Ecclesia in Proximo Oriente,
ubi ex illo magna ex parte pendent vitae Ecclesiae progressus et fulgor
qui ad Matrem dissidentes alliciant.

Tam in Concilio Vaticano Patres orientales suis postulationibus et ora-
tionibus petebant ut auctoritas hierarchiae restitueretur. In actis commis-
sionis orientalis, quae eamdem curam probant (Mansi, TT. 49 et 50), de-
claratur quantae difficultates oriantur ex multiplicitate hierarcharum et
clerorum ac diversitate legum, ex quibus sequuntur oppositiones in re-
gimine fidelium et apostolatus, responsa diversa similibus problematibus
data. Quare ipsa commissio proponebat ut aliqua unitas disciplinae vere

orientalis instauratetur: Sed nonaginta anni elapsi probaverunt medium
propositum ad optatam unitatem procurandam non satis esse.

Etenim, in civitatibus ubi fideles ad diversos pertinent ritus, multi-
plicitas operum efficit ut plures et graviores oriantur quaestiones, cum in
codem territorio plures diversi ritus paroeciae et cleri a diversis episcopis
pendeant. Ad grave impedimentum Ecclesiae apostolatus et actionis prae-
cavendum, in Motu Proprio « Cleri sanctitati » statuit canon 4: « Loco-
~um Hierarchae in eodem territorio iurisdictionem obtinentes, collatis
consiliis, unitatem actionis inter diversi ritus clericos foveant et, viribus
 unitis, communia adiuvent opera ad bonum religionis expeditius pto-
movendum et cleri disciplinam efficacius tuendam ». Et canon 3: « Ca-
veant sacti ministri ne ritus diversitas obstet quominus unitatem servent
spiritus in vinculo pacis ».

Etenim ad illam unitatem procurandam, ut experientia patet, non
sufficit unitas disciplinae: multa problemata quae quotidie nascunt in
vita fidelium in territoriis ubi diversae habentur religiones (conversatio-
nes cum acatholicis, matrimonia mixta, communicatio in sactis...) diversi-
mode solvuntur a diversis episcopis aut a clericis secundum normas ab
episcopis probatas. Porro fideles et etiam dissidentes, imo ipsi mahu-
medani exculti qui iurisdictionem obtinent regiminis aut tudicii mirantut
et scandalizantur, cum animadvertunt decreta diversa statuta de similibus
quaestionibus a diversis hierarchis. Ad rationem dandam istius diversita-
tis, quam ipsa Commissio Orientalis Concilii Vaticani improbabat, poterat
nuper afferri disciplinae diversitas. Quod iam allegari nequit post promul-
gatam, in pluribus materiis, novam communem disciplinam. Atqui prae-
scripta novi iuris et responsa Sedis Apostolicae diverso modo interpre-
tantur et applicantur a diversis sedibus. Fideles opponunt acta contraria
in negotiis magni momenti, ut sunt praescripta Ecclesiae de matrimoniis
mixtis, de benedictione matrimonii a sacerdote dissidente vel de sacra-
mentis acatholicis ministrandis. Nonne hierarchae in eodem loco iuris-
dictionem obtinentes nondum, post decem annos, venerunt ad pactio-
nem quam Codex de Processibus (can. 436, 3) postulat ut « eadem re-
gula taxarum de expensis iudicialibus pro omnibus statuatur »?

Sic constat unitatem disciplinae non posse stabilire veram unitatem
optatam, quamdiu non unico eidemque Antistiti commissum fuerit erga
omnes et omnia « ius et officium gubernandi eparchiam tum in spiti-
tualibus tum in temporalibus » (MP. « Cleri sanctitati » can. 399;
C.I.C. 335).

Propterea optandum videtur ut in singulis tetritoriis unica iurisdictio
constituatur in omnes fideles ab uno hierarcha, cui subsint singuli syncelli
ceterorum rituum et omnes ecclesiae et oratoria. Sic extenderetur norma

can. 5 MP. « Cleri sanctitati » qua statuitur: « cleti et religiosi, exempti
quoque, in locis ubi ritus a proprio diversus unicus est vel praevalens,...
a loci Hierarcha huius ritus in iis quae sactum ministerium pendent
eique plene subiiciuntur ».

Imo nemo non videt quantum optabile sit ut plenus vigor tribuatur
praescriptioni can. 216, 2, 1°, de Patriarchis, ita ut Patriarcha obtineat
exclusivam « furisdictionem in omnes Episcopos, non exceptis Metropo-
litis, clerum et populum alicuius territorii... » et non tantum proprii
ritus. Ita constitueretur in regione ubi numero fidelium ritus praevalet
vel antiquis temporibus observatur, unicus pater et caput. Verbi gratia,
in Libano, Patriarcha Maronitarum; in Aegypto, Patriarcha Copto-
tum; etc.

Qua disciplina reditus fieret ad ea quae a Concilio Lateranensi IV,
can. 9: « Quoniam in plerisque partibus intra eamdem civitatem atque
dioecesim permixti sunt populi diversarum linguarum, habentes sub una
fide diversos ritus et mores, districte praecipimus ut pontifices huiusmodi
civitatum sive dioecesium provideant viros idoneos qui secundum diver-
sitatem rituum et linguarum divina officia illis celebrent et ecclesiastica
sacramenta ministrent, instruendo eos verbo pariter et exemplo. Pro-
hibemus omnino ne una eademque civitas sive dioecesis diversos ponti-
fices habeat, tamquam unum corpus diversa capita quasi monstrum. Sed
si propter praedictas causas urgens necessitas postulaverit, Pontifex loci
catholicum praesulem nationibus illis conformem provida deliberatione
constituat sibi vicarium in praedictis, qui ei per omnia sit obediens et
subiectus. Unde si quis aliter se ingesserit, excommunicationis se noverit
mucrone percussum, et nec si resipuerit, ab omni ministerio deponatur,
adhibito si necesse fuerit brachio saeculari ad tantam insolentiam compe-
scendam », ‘

Quae disciplina congruit cum canonibus antiquarum synodorum plu-
ralitatem episcopotum in eodem loco reprobantium, et cum consuetudine
quae apparet ex dictis Balsamon in responsis ad Marcum Alexandrinum
qui, dum utebatur liturgia sancti Chrysostomi, regebat etiam clericos qui
utebantur liturgia sancti Marci vel sancti Tacobi (Resp. 1 ad Marcum
Alex. et Comment. in can. 32 in Trullo; PG. 138, 953, et 137, 622).

Inter bona ex hac unitate jurisdictionis promanantia, haec notari
possunt: :

1. Auctoritas et dignitas Episcopi orientalis firmarentur et augerentur
ac ex aucto numero propriorum fidelium crescerent, quod jam erat in
votis in Concilio Vaticano, ne hierarchia orientalis inferior latina habea-
tur. Iam antiquae synodi prohibuerant hac de causa multiplicitatem
episcoporum in pagis et parvis civitatibus (can. 6 Sardic.; can. 57 Laodic.).



DE UNITATE IURISDICTIONIS 45

2. Hierarcha iam regere posset eflicaciter totam actionem Ecclesiae
in eparchia. :

3. Cum omnes clerici sub eius auctoritate essent, posset Episcopus
illos opportune distribuere et applicare ad varia opera et loca; advigilare
ne abusus in disciplinam irrepant ex parte clericorum qui extra propriam
eparchiam munus suscipiunt in operibus et collegiis alius ritus.

4, Unio foveretur inter cleros diversorum rituum qui possent, ut in
usu fuit, in seminariis intet-ritualibus institui. Ita facilior evaderet unio
inter illos et notitia liturgiae necnon consuetudinum diversarum commu-
nitatum apud quas operam suam navare debent.

5. Tollerentur inter diversos ritus contentiones et querelae de prae-
cedentia quae multum detrimentum Ecclesiae inferunt.

6. In maiore existimatione erunt Episcopi catholici apud dissidentes,
quibus patebit Ecclesiam Romanam singulari honore prosequi Episcopos
orientales et diversitatem rituum unitati Ecclesiae non obstare.

7. Multae tollentur preces ad mutationem ritus obtinendam, quae
suscitantur desiderio se eximendi episcopo vel ritus nativi vel ritus qui
respondet ritui nativo acatholico; et ita ritus stabilietur.

8. Evanescunt difficultates quae nascuntur e locis subiectis alii uris-
dictioni, sive agatur de benedictione matrimonii, sive de concessione
dispensationum vel iurisdictionis quae in proprio tertitorio limitatur.
Qua mutatione supprimuntur limitationes auctoritatis Hieratchae in
propria eparchia.

9. Talis disciplina respondet optatis plurium fidelium qui pluries
ultimis annis postulaverunt instaurari unitatem iurisdictionis vel paroe-
cias inter-rituales.

10. Tantum abest ut illa disciplina minuat iura patriarchatum, ut
e contra permittat antiquum splendorem sedium patriarchalium restitui.
Etenim si auctoritas Patriarchae in minore tetritorio exerceretur, in illo
unica esset et erga communitates proprii ritus extra patriarchatum com-
morantes Patriarcha exercere valeret iura quae illi aghoscuntur cann. 261
et 262 MP. « Cleri sanctitati ».

11, Synodi oecumenicae antiquae pluries circumscriptiones et iura
Sedium Patriarchalium mutaverunt. Ex can. 217 MP. « Cleri sanctitati »,
Romanus Pontifex et Synodus Oecumenica eorum titulos mutare pos-
sunt. Quantopere referret ad praestantiam sedium restaurandam, unum-
quemque titulum unicae sedi tribui.

12. Ad illam dignitatem firmandam, secundum vota fidelium orien-
talium, optandum denique videtur ut Patriarchae, capita ritus et terri-
torii, in senatu Ecclesiae Romanae admittantur, sive ipso iure inter patres
cardinales vocentur, sive illis plene aequiparentur.

IV. DE ORIENTALIBUS RITE COLENDIS

In Concilio Vaticano patabantur normae de clericis qui ministerium
sacrum inter Orientales destinebantur in Proximo Oriente. Iam amplior
fit quaestio ex aucto numero communitatum orientalium in Occidente
commorantium,.

Unde:

1. Scientia disciplinae orientalis clericis Ecclesiae occidentalis iam
videtur necessaria. Etenim, experientia constat, plures fideles orientales,
qui ex occidentalibus regionibus in patriarchatum redeunt, difficulta-
tibus premi, quae ignorantiae iuris orientalis apud clerum latinum tri-
buendae sunt. Quare explicatio disciplinae orientalis saltem summaria
in facultatibus et seminariis latinis optanda est. Sic turisperiti latini iam
vitarent periculum solvendi quaestiones in quibus orientales partem
habent, recurrendo unice ad normas iuris latini.

2. Orientales in occidente degentes ubi iam a pluribus generatio-
nibus eorum parentes migrarunt cives sunt novae patriae cuius lingua
utuntur. Orientis linguam ignorant, a fortiori linguam liturgicam sui ritus.
Data experientia sacerdotum orientalium qui istarum parvarum commu-
nitatum curam agunt, quaeti potest utrum opportunum sit conservare
tales « minoritates », illas attrahendo extra communem vitam populi
christiani dioeceseos in qua degunt, quin possint nutriri divitiis proprii
ritus cui iam extranei sunt et lingua et consuetudine. -

ALBANUS DE JERPHANION, S. I.
Rector



